
Knmalu rrihan ka sndangi dangi

Sndangi dangi u kiya ka kingal knmalu balay oda, tntaxa ta sediq asi ta
ka mkla musa miing burah dangi kana. Adaw sndangi u tduwa nag pkrana
knkla mi tduwa pkparu nanaq kndusan nnigan, kiya musa ta klaun balay ka
endaan babaw dxral hini. Binaw sndangi dangi u asi ka bliqun Inglung uri,
duma dangi u mkla balay dmayaw ita, duma dangi u krnahan tana tmsa mi
tmuru naqah oda.* Uka ka dangi murux nanaq smluhay mtna balay ini kkla
ana manu.” Saw nii rmngaw ka kingal kari, “ ita sediq ini ta tduwa uka
dangi, saw ita sediq asi ka spruun ta balay ka sndangi dangi, kiya sdhyagan
ta ka murux ini ta sdlihi, nasi nigan ka dangi u miyah sdalih ita, kiya musa
gnblayaq balay ka kndusan ta mi nigan ou balay ka gnaras ta.”

Sndangi dangi u nigan balay ririh na turu kluwan ka pusu snruwan Kkari.
Kingal u tduwa msupu empprngaw mi prngaun kari Inglungan ta ka dangi,
muda pklu mqraqil cida, nsai tduwa srngaw dangi ka Kkari, uxay uri u tduwa
mangal dnwayan na mi ddulan dangi, tduwa embahang kari kndadax
Inglungan niya uri, saw ka ini ta dhgi muda ka ddaan u madas ta pahung
hrnasan ta ka msrigu oda.Tudha dangi u mtna msdungus awu balay ka

Inglungan daha, nasi nigan ka ni mu Inglungun ciida, tduwa pgbangan dhiya

ka oda, splawa ka dangi muda msupu sbalay oda. Saw nii da kiya tduwa na
bliqun muda smalu ka oda nii. Tturu duma dangi u mtna balay mspayis
mkkan kari mi ini balay awu ka Inglungan dha, adaw nigan saw nii mspayis
ka dangi, kiya musa ta nanaq knbiyax mquli brah, mhraw miing knmalu
pyasan, kiya kndadax Inglungan ta malu balay pnsuun ka nii.

Umaaw ta dangi u uxay ka gmita hnyuwan sedig, malu dangi asi ka
mtna ka Inglungan ini ta gbling, saw ta manu pqgita msupu ta smluhay mi
pddayaw, ini ta alax pdudu, kiya ka knmalu balay sndangi dangi ka nii.

Nasi uka ka dangi ta da, emphuya ku balay da hu? Ya ku saw murux
balay hu? Ya ku saw scuqi balay Inglung hu? Ya ku saw uka balay nana
manu hu? Ana yaku ini ku nanaq kla uri. Binaw klaan mu, nasi cikuh ka
dangi mi cka gqnuudus do mtna balay uka hhlisan mi uka ggrasan. Adaw
sndangi u mtna wa alang rdax baraw kmalu balay nnigan, nasi ini ta sndangi
u mtna balay wa alang utux tkkuung saw balay smicu. Nasi uka ka dangi da,
gnuudus ita sedig u uka balay rrihan mi uka balay ana manu.

Brahun namu balay “isu mi yaku” ida ta nigan malu balay dangi kana.

